
З часу прыняцця Радай па Правах Чалавека рэзалюцыі 17/24 ў чэрвені 2011 года, становішча з правамі чалавека ў Беларусі працягвала пагаршацца. Кампаніі пераследу былі скіраваныя на правааабаронцаў, палітычных дзеячаў, журналістаў і юрыстаў. Адбывалася далейшае абмежаванне правоў на свабоду аб’яднанняў, выказвання меркаванняў і мірных сходаў. У лістападзе 2011 года Алесь Бяляцкі, старшыня Праваабарончага Цэнтра “Вясн” і віцэ-прэзідэнт FIDH, быў асуджаны па палітычна матываваных абвінавачваннях ва ўхіленні ад падаткаў. Рада па Правах Чалавека павінна адказаць увядзеннем Адмысловага Дакладчыка па становішчы з правамі чалавека ў Беларусі.

1. Сучасныя звесткі аб парушэннях правоў чалавека ў Беларусі

Палітычныя зняволеныя і палітычна матываваны пераслед 

Як падкрэсліваецца ў апошнім дакладзе Вярхоўнага камісара ААН па Правах Чалавека,
 нядаўняе вызваленне палітычных зняволеных у Беларусі не павінна зацяняць той факт, што ў апошнія месяцы становішча з правамі чалавека для іншых працягвала значна пагаршацца:
13 жніўня 2011 года ўрад памілаваў і вызваліў 9 чалавек, прысуджаных да турэмнага зняволення ў сувязі з падзеямі 19 снежня 2010 года. За гэтым паследавала памілаванне 4-х чалавек 1 верасня, і яшчэ 11 – 14 верасня (...) У той жа час, улады працягваюць арышты, затрыманні і суды над палітычнымі апанентамі, парушаючы іхняе права на свабоду сходаў. Напрыклад, актывіст Павал Вінаградаў быў арыштаваны 22 лютага 2012 года і прысуджаны да 10 сутак адміністрацыйнага арышту за арганізацыю "цацачнага мітынгу" ля будынка ўрада ў Менску.

Што датычыць нядаўняга вызвалення з турмы кандыдата ў прэзідэнты на выбарах 2010 года Андрэя Саннікава й ягонай даверанай асобы Зміцера Бандарэнкі (адпаведна 14 і 15 красавіка 2012 года), варта адзначыць, што яны былі прымушаныя падпісаць прашэнні, у якіх прызнаюць незаконнасць сваіх дзеянняў і абяцаюць устрыманне ад далейшай палітычнай дзейнасці. Андрэю Саннікаву было паведамлена, што ягоная судзімасць не будзе знятая прынамсі на працягу васьмі гадоў. Псіхалагічны і фізічны стан гэтых асоб выклікае сур'ёзную заклапочанасць: пасля вызвалення абодва мужчыны заявілі, што падвяргаліся ціску ў турме, ім пагражалі згвалтаваннем і скалечаннем.
 Гэта падрывае веру ў пазітыўныя змены, на якія ўказвалі гэтыя вызваленні, тым больш, што 13 палітычных зняволеных працягваюць утрымлівацца ў беларускіх турмах,
 уключаючы апазіцыянера Сяргея Каваленку, а таксама 4-ох чалавек, якіх абвясціла вязнямі сумлення Amnesty International.


24 лютага 2012 г ода Сяргей Каваленка быў прысуджаны да двух гадоў і аднаго месяца турэмнага зняволення за ўхіленне ад пакарання ў выглядзе абмежавання волі, да якога ён быў прысуджаны ў траўні 2010, быццам бы за вывешванне забароненага да-Лукашэнкаўскага нацыянальнага бел-чырвона-белага сцяг на навагодняй елцы ў горадзе Віцебску. Пасля арышту ў снежні 2011 года ён быў жорстка збіты супрацоўнікамі міліцыі. Другі ўгалоўны працэс у адносінах да сп. Каваленкі – гэта абуральная спроба працягнуць яго палітычны пераслед і далейшую ізаляцыю.
 Сп. Каваленка трымаў галадоўку на працягу трох месяцаў, да сярэдзіны красавіка, і паўторна – на працягу двух тыдняў у траўні, пратэстуючы супраць несправядлівага турэмнага зняволення і пакарання.


Абмежаванне грамадзянскай і палітычнай дзейнасці апанентаў ўрада ўзмацнілася ў красавіку 2012 года. Напрыклад, 19 красавіка былому палітвязню Васілю Парфянкову было паведамлена, што супраць яго заведзеная ўгалоўная справа за парушэнне ўмоваў прафілактычнага нагляду. Парфянкоў быў прысуджаны да прафілактычнага нагляду за ўдзел у акцыі салідарнасці з палітвязнямі 19 снежня 2011 года, за якую ён таксама быў прысуджаны да 12 сутак арышту
.

Адсутнасць незалежнай судовай сістэмы ў Беларусі пагаршаецца практыкай пазбаўлення ліцэнзій у дачыненні да незалежных юрыстаў. У 2011 годзе 7 адвакатаў, якія абаранялі асуджаных у сувязі з падзеямі 19 снежня 2010, былі пазбаўленыя звання адваката. Больш таго, умяшанне выканаўчай улады мае стрымліваючы эфект, большасць юрыстаў у Беларусі адчуваюць сябе занадта запалоханымі, каб працаваць па палітычна матываваных справах, і, як правіла, адмаўляюцца ад іх.

Адміністратыўны пераслед праваабаронцаў і парушэнні права на свабоду выказвання, аб’яднання і і меркаванняў

З 12 па 30 красавіка 2012 года больш за 40 сацыяльных і палітычных актывістаў былі затрыманыя, дапытаныя, або падвергнутыя асабістаму дагляду ў Беларусі ў сувязі з іхняй дзейнасцю. Большасць актывістаў былі аштрафаваныя, або іхняя прадукцыя была канфіскаваная міліцыяй. Дзесяць актывістаў былі незаконна затрыманыя і прысуджаныя да 3-15 дзён арышту па артыкуле 17.1 Кодэкса аб Адміністрацыйных Правапарушэннях, “хуліганства”. Некаторыя суды доўжыліся ня больш за 10 хвілін.

Раней, у лютым 2012 года, Валянцін Стэфановіч, сябар Праваабарончага Цэнтра “Вясна”, быў прызнаны вінаватым ва ўхіленні ад выплаты падаткаў і аштрафаваны на 53 мільёны беларускіх рублёў (каля 4 840 еўра). Мы рашуча асуджаем гэтую палітычна матываваную справу супраць Стэфановіча, а таксама яго пастаянны пераслед з боку ўладаў, у тым ліку забарону на выезд з Беларусі з нагоды быццам бы ўхілення яго ад вайсковай службы. Такі пераслед здаецца скіраваным на ўціск праваабарончай дзейнасці сп. Стэфановіча і 
ПЦ "Вясна". FIDH выказвае шкадаванне з нагоды пастаянных парушэнняў нормаў справядлівага суда ў гэтым выпадку.


Акрамя таго, існуе глыбокая заклапочанасць з нагоды нядаўніх і працягваючыхся мераў па абмежаванні права на свабоду аб’яднанняў і выказванняў, а таксама права недзяржаўных арганізацый (НДА) ды іншых суб'ектаў грамадзянскай супольнасці дзейнічаць самастойна і эфектыўна. Папраўка ў Угалоўны Кодэкс, прынятая парламентам у кастрычніку 2011 года, уводзіць угалоўную адказнасць за атрыманне замежных грантаў ці ахвяраванняў у парушэнне беларускага заканадаўства.
 Гэта істотна абмяжуе дзейнасць НДА. Больш таго, дэманстрацыі й мірныя грамадскія сходы, такія як апазіцыйнае шэсце “Чарнобыльскі Шлях”, які адбыўся 26 красавіка 2012 года ў Мінску, абмяжоўваліся, а іх удзельнікі падвяргаліся незаконным затрыманням.


Алесь Бяляцкі, старшыня ПЦ “Вясна” і віцэ-прэзідэнт FIDH, быў арыштаваны 4 жніўня 2011 года; у лістападзе 2011 года ён быў прысуджаны да чатырох з паловай гадоў зняволення па сфабрыкаваным абвінавачванні ва "ўхіленні ад выплаты падаткаў у асабліва буйным памеры», пасля абуральна несправядлівага суда, які ясна паказаў палітычную падаплёку яго пераследу. 24 студзеня 2012 года Мінскі гарадскі суд пацвердзіў прысуд праваабаронцу – чатыры з паловай гады ўзмоцненага рэжыму.
 29 сакавіка 2012 года Першамайскі раённы суд г. Мінска вынес новы прысуд, паводле якога Алесь Бяляцкі павінен заплаціць дадатковы штраф у памеры 140 366 151 беларускіх рублёў (каля 12 700 еўра) на падставе таго, што першапачатковы штраф ня быў праіндэксаваны з улікам інфляцыі, і таму павінен быць павялічаны. Прысуд быў вынесены ў адсутнасць абвінавачанага, ні ён, ні яго сваякі не былі былі апавешчаныя і нават ня ведалі аб слуханнях.

Чорны спіс

Паводле паведамленняў, у пачатку сакавіка 2012 года беларускія ўлады, разглядалі магчымасць складання спіса са 108 праваабаронцаў і апазіцыянераў з мэтай забараніць ім выезд з краіны
.
.
Насамрэч, з пачатку сакавіка 15 апазіцыйным палітыкам, незалежным журналістам і праваабаронцам было адмоўлена ў праве на выезд з краіны пад рознымі прэтэкстамі, як правіла без адэкватнага тлумачэння.

28 сакавіка 2012 года, Валянціну Стэфановічу было паведамлена, што яму абмежаваны выезд за мяжу  з-за ўхілення ад прызыву на вайсковую службу. Аднак, праваабаронца на 12 гадоў старэйшы за максімальны ўзрост прызыву і праходзіў вайсковую службу ў 1990- 1992 гг. 5 сакавіка 2012 г. забароны на перасячэнне мяжы за нібыта несвоечасовую выплату запазычанасцей былі таксама вынесеныя сябрам Беларускага Хельсінкскага Камітэта Алегу Гулаку й Гары Паганяйле і старшыні Беларускай Асацыяцыі Журналістаў Жанне Літвіне. Андрэй Бандарэнка, дырэктар інфармацыйна-адукацыйнай установы "Платформа", быў адным з трох праваабаронцаў, якія прыбылі ў Жэневу 9-12 лістапада 2011 года і прынялі ўдзел у брыфінгу НДА Камітэта супраць Катаванняў і дапамаў у разглядзе сваёй краіны на 47-й сесіі Камітэта. 15 сакавіка 2012 ён даведаўся, што яму часова забаронена пакідаць краіну. У сакавіку 2012 ён упершыню паспрабаваў выехаць з Беларусі з часу паездкі ў Жэневу ў лістападзе 2011 года. 

Гэтая жорсткая рэакцыя з боку беларускіх уладаў здаецца прамой помстай за пашырэнне Еўразвязам спіса беларускіх чыноўнікаў, у дачыненні да якіх выкарыстоўваюцца візавыя абмежаванні і замарожванне рахункаў у ЕЗ. Насамрэч, у лютым 2012 года міністры замежных справаў ЕЗ унеслі ў гэты спіс яшчэ 21 беларускага чыноўніка, у выніку чаго іх агульная колькасць у спісе перавысіла 200 чалавек.

У канцы 2011 года было ўнесенае дапаўненне ў артыкул 7 Закона аб Працэдурах Уезду й Выезду з з Рэспублікі Беларусь. Паводле гэтага дапаўнення, якое ўступіла ў сілу ў канцы траўня 2012 года, часовае абмежаванне права на выезд можа быць ужытае да любой асобы, унесенай у рэспубліканскі чорны спіс. Мы асцерагаемся, што спробы беларускіх уладаў заводзіць угалоўныя справы супраць актывістаў апазіцыі сталі юрыдычнай падставай для забароны выезду з краіны і ўзаемадзеяння з ААН ды іншымі механізмамі.

Смяротнае пакаранне


Беларусь з'яўляецца апошняй краінай у Еўропе, дзе ўжываецца смяротнае пакаранне. 16 сакавіка 2012 г. былі пакараныя смерцю Дзмітрый Канавалаў і Уладзіслаў Кавалёў. Абодва былі абвінавачваліся ў тэрарыстычных актах, учыненых у менскім метрапалітэне ў красавіку 2011 года, і былі прысуджаныя да смяротнага пакарання 30 лістапада 2011 г. у выніку суда, які не адпавядаў міжнародным нормам справядлівага судовага разбіральніцтва. Пакаранне Уладзіслава Кавалёва было ажыццёўленае нягледзячы на ​​афіцыйную просьбу Камітэта ААН па Правах Чалавека не выконваць прысуд да разгляду ягонай заявы ў Камітэт. Парушаючы нацыянальныя й міжнародныя механізмы абароны, гэтае надзвычай хуткае пакаранне прадэманстравала абуральную непавагу ў дачыненні да міжнародных пагадненняў, ратыфікаваных Рэспублікай Беларусь.


30 красавіка 2012 года, маці Уладзіслава Кавалёва, Любоў Кавалёва, падала скаргу на імя кіраўніка турмы КДБ, у якой утрымліваўся ейны сын, патрабуючы вяртання пісьмовых нататак, зробленыя ім падчас суда. Пасля пакарання Кавалёва, Любоў Кавалёва атрымала з турмы КДБ пасылку з рэчамі сына. Аднак, нататкі Уладзіслава Кавалёва зніклі; маці лічыць, што следства і суд, які прысудзіў да смерці ейнага сына, не былі аб'ектыўнымі і што жоўтая тэчка, у якой былі сынавы нататкі, магла ўтрымліваць звесткі, якія турма КДБ асцерагаецца раскрываць.

2. Настойлівая неабходнасць ўвядзення Адмысловага Дакладчыка па Беларусі ў чэрвені

У Беларусі ёсць хранічныя і надзённыя праблемы з правамі чалавека.

Сістэматычныя парушэнні, якія рэгулярна фіксаваліся органамі адмысловых працэдур і дамоваў на працягу многіх гадоў (напрыклад, звычайнае выкарыстанне катаванняў дзеля атрымання прызнальных паказанняў ад затрыманых, абмежаванне правоў на свабоду сходаў, слова і прэсы, права на справядлівае судовае разбіральніцтва) ўзмацняліся з часу апошніх прэзідэнцкіх выбараў, асабліва ў апошнія месяцы. Як заявіў Вярхоўны Камісар ААН па Правах Чалавека ў сваім дакладзе для Рады па Правах Чалавека, “І так ужо абежавальныя законы, якія рэгулююць грамадзянскія і палітычныя правы, былі дадаткова дадаткова ўзмоцненыя папраўкамі, прынятымі Парламентам 21 кастрычніка 2011 года”.
  Вярхоўны камісар таксама падкрэсліў, што сабраныя звесткі “сведчаць аб карціне сур'ёзных парушэнняў правоў чалавека з 19 снежня 2010 года” і пра тое, што шэраг дзеянняў "быў яўна скіраваны на абмежаванне правоў на свабоду аб’яднанняў, сходаў і выказвання меркаванняў, і права на справядлівае судовае разбіральніцтва.” Становішча праваабаронцаў і палітычных апанентаў працягвала пагаршацца, робячы неабходным больш смелы адказ Рады па Правах Чалавека.

У той жа час, на працягу многіх гадоў Беларусі пазбягала якога-кольвек канструктыўнага ўзаемадзеяння з механізмам адмысловых працэдур ААН. З часу стварэння Рады па Правах Чалавека, Беларусь надала доступ толькі Адмысловаму Дакладчыку па гандлі людзьмі, але не адказала на ключавыя запыты наконт наведванняў Адмысловых Дакладчыкаў па свабодзе аб’яднанняў і сходаў, па праваабаронцах, па катаваннях, і Рабочай Групы па гвалтоўных або недобраахвотных знікненнях.

У гэтым кантэксце і з улікам павелічэння закрытасці Беларусі да праваабарончага кантролю, Рада па Правах Чалавека павінна стварыць мандат для канкрэтнай краіны, такі як адмысловы дакладчы па становішчы правоў чалавека ў Беларусі, хаця б на два гады. Такі механізм таксама адыгрываў бы важную ролю ў незалежнай рэгістрацыі парушэнняў і маніторынгу выканання рэкамендацый, прынятых рознымі механізмамі ААН, у прыватнасці тых, якія былі сфармуляваныя ў апошнім дакладзе Вярхоўнага Камісара. 

Мандат краіны з'яўляецца адзіным механізмам, які зрабіў бы магчымым штодзённае ўзаемадзеянне праваабаронцаў і ахвяраў парушэнняў правоў чалавека. Гэта падтрымала б мясцовую грамадзянскую супольнасць, якая ў цяперашні час знаходзіцца пад пагрозай, і спрыяла б стварэнню большай палітычнай прасторы для дзеянняў грамадзянскай супольнасці па пытаннях правоў чалавека. Ён таксама прадастаўляў бы кансультацыі і рэкамендацыі для ўрада Беларусі адносна рэформаў, неабходных для забеспячэння ў поўным аб'ёме права на свабоду аб’яднанняў, сходаў і выказвання меркаванняў, у мэтах прадухілення катаванняў і жорсткага абыходжання пры ўтрыманні пад вартай, а таксама для вырашэння праблемы адсутнасці незалежнай судовай улады. Гэта, нарэшце, узмацніла б ціск на беларускія ўлады з мэтай дамагчыся вызвалення ўсіх палітычных зняволеных і праваабаронцаў, у тым ліку старшыні «Вясны» і віцэ-прэзідэнта FIDH Алеся Бяляцкага.


Устойлівы міжнародны ўдзел і маніторынг, уключаючы стварэнне мандата Адмысловага Дакладчыка дзеля адсочвання становішча з парушэннямі правоў чалавека ў Беларусі і паведамлення Радзе, быў бы найлепшым адказам на сістэматычны характар ​​злоўжыванняў, якія цяпер адбываюцца ў Беларусі.

